
Die vroeë geskiedenis van die N G Kerk aan die Kaap 

Dit is goed om te onthou dat Plettenbergbaai-gemeente se geskiedenis nou verbind is met die 

geskiedenis van die N G Kerk in Suid-Afrika. 

Met die aankoms van die eerste Nederlandse koloniste aan die Kaap, in 1652, onder leiding van 

Jan Van Riebeeck, het die christelike geloof ook in die land gearriveer. Aangesien die meeste van 

die Verenigde-Oost-Indiesche Compagnie se amptenare lidmate van die Gereformeerde Kerk van 

Nederland was, was hierdie protestantse geloofsbasis ook die onderbou van geloofsoefening in die 

nuwe handelpos aan die suidpunt van Afrika. Van Riebeeck het volgens oorlewering die stigting 

van die kolonie met ’n gebed begin. 

Saam met die eerste aankomelinge was daar ’n sieketrooster, Willem Wylant, aan wie die taak 

gegee is om die meeste van die godsdiensaktiwiteite te lei. Indien besoekende skepe dalk ’n 

predikant aan boord gehad het, is hierdie persone ingespan om die sakramente te bedien. Die 

eerste amptelike predikant, ds Johan van Arckel, het in 1665 in die Kaap aangekom, om die eerste 

gemeente, vandag nog bekend as die Groote Kerk in Kaapstad, te bedien. 

Saam met die uitbreiding van die kolonie en die gepaardgaande besigheids- en boerdery- 

bedrywighede, het die kerk ook gebloei. Vyftig jaar na 1652 was daar reeds 260 mense, wat vroeër 

in diens van die VOC gestaan het, wat as vryburgers vrygestel was. Van hulle was 38 plaasboere. 

Die dorp Stellenbosch is in 1680 aan die Eersterivier gestig. Later het “De Paarl” in 1687 langs die 

Bergrivier gevolg. In 1686 het die tweede gemeente in Stellenbosch tot stand gekom en in 1691 die 

derde in die Paarl. Laasgenoemde is veral gedryf deur die aankoms van die eerste 200 Franse 

Hugenote in 1688, Protestanse gelowiges wat deur die Katolieke Kerk uit Frankryk verdryf is. Met 

die opening van die eerste Sinode op 2 November 1824 was daar reeds 14 gemeentes van die kerk. 

Weens die uitbreiding van boerderybedrywighede is weidingsregte reeds in 1713 aan boere in 

die gebied tussen Mosselbaai en George toegeken. Sekunde J W Cloppenburg (wat tweede in bevel 

van die Kompanjie was) het in 1768 ’n besoek aan “Outeniqualand” afgelê. Hier het hy opgemerk 

dat daar reeds 14 plase tussen Mosselbaai en die Knysnarivier was. Baie van die mense was 

brandarm en hulle inkomste moes aangevul word deur hout te kap en te smous. Nadat die “goeie 

hout” tussen Riviersonderend en George meestal uitgekap was, het die VOC in 1772 ’n bosbouers- 

buitepos op die plaas Zwartrivier, naby wat vandag George is, gevestig. Die negende gemeente van 

die N G Kerk het in 1813 in George tot stand gekom. In 1851 het die N G Kerk Knysna van die 

George-gemeente afgestig. Plettenbergbaai-gemeente het natuurlik in 1930 weer van Knysna 

afgestig. 

 
Na die bewindsoorname van die Britse Militêre Magte aan die Kaap in 

1806, is predikante uit Skotland na Suid-Afrika gebring. Predikante uit 

Nederland was nie entoesiasties om so ver van hul tuisland te kom woon 

nie, terwyl die Britse bewind ook nie juis gretig was om hulle aan lande te 

hê nie. Hierdie Presbiteriaanse predikante het ’n reuse impak op die verdere 

ontwikkeling van die N G Kerk gehad. Een van die bekendstes onder hulle 

was die beroemde ds Andrew Murray. In 1859 het die kerk haar eie 

opleidingsentrum vir predikante in Stellenbosch begin. 

Hendrik van Huyssteen is 
gedurende die Tweede 
Vryheidsoorlog (1899-1902) 
vir ’n aantal maande deur die 
Engelse in die tronk in 
Knysna toegesluit vanweë sy 
simpatie met die vegtende 
Boere. 

Volgens oorvertelling het 
hy geëis dat hulle elke 
Sondag sy pluiskeil en manel 
vir hom gee en dan het hy dit 
die hele dag gedra. 

Die Stamvaders van Wittedrift 

Die Van Huyssteens 

Die geskiedenis van die N G Kerk in Plettenbergbaai 
is nou verbind met die geskiedenis van twee 
pioniersfamilies: die Van Huyssteens in Wittedrift en 
die Van Rooyens in Piesangvallei. Natuurlik was 
daar ook talle ander gesinne, waaronder die Kapps, 
Barkhuizens, ens. 

Rutger van Huyssteen, die Suid-Afrikaanse stamvader 
van die Van Huyssteens, het in 1773 uit Bahren, 
Holland, as soldaat in die Kaap aangekom. Hy is in 
1780 tot Vryburger verklaar. In 1795 was hy betrokke 
by die rebellie teen die nuwe Britse bewind wat in 
Swellendam ontstaan het. Die nuwe regering wou hê 
dat die rebelle ’n dokument onderteken waarin hulle 
hul aan die Britse bewind onderwerp. Die opstand het 
misluk en omdat hy reeds diep lojaal aan sy nuwe 
vaderland was, het hy saam met ander houtkappers na 
die Knysna-gebied getrek en homself uiteindelik in die 
Bitouvallei gevestig. 

Nadat hy ongeveer vyftien vragte hout aan die 
Kaap gelewer het, is grond aan hom toegestaan. Hy 
het dit “Wittedrift” genoem. Omdat die Bitourivier nie 
deur inheemse woude loop nie, vertoon sy water 
skoon, of “wit”. Dit is die eerste rivier vanaf George 
wat sulke skoon water gehad het. In 1818 is hierdie 
grond amptelik op Hendrik van Huyssteen, Rutger se 
seun, se naam geregistreer. 

Hendrik se tweede seun, Daniel Petrus Simon 
(“Dail”), het Wittedrift geërf. Hy het met Adriana 
Zondagh van Avontuur getrou en die egpaar het 10 
kinders gehad. Hy was instrumenteel daarin om die 
eerste skool in Wittedrift te bou. Hy het ook die eerste 
onderwyser aangestel en vergoed. Heelwat van die Van 
Huyssteen-nageslag is hoeka op Wittedrift as 
onderwysers opgelei, met die oog op diens in ander 
afgeleë skole. 

Tydens die afstigting van die gemeente vanaf 
Knysna, het Wittedrift-plaas aan M P Z “Thys” van 
Huyssteen behoort. Hy is op 15 Januarie 1881 gebore 
en het in 1909 met Johanna Louw, ’n predikant se 
dogter, getrou. Thys het groot invloed in die omgewing 
gehad. As kerkraadslid van die Knysna-gemeente het 
hy moontlik ’n rol gespeel in die Ring van George se 
besluit om Wittedrift die middelpunt van die nuwe 
gemeente te maak. 

and Dangerous 

 
 
 
 

 
During the unrest around 
1802, some of the Plettenberg 
Bay farmers sought refuge at a 
farm in Wittedrift. 

Patricia Storrar quotes the 
traveller, Lichtenstein, on the 
fortifications at this farm as 
follows: 

They consisted of high earth 
walls run up around the house 
at a distance of five or six feet 
from it; at the four corners 
some sort of towers, with 
portholes for guns, 
resembling bastions … 

In a letter dated 31 October 
1802, from Plettenberg Bay’s 
British Resident, P J Meeding, 
he writes to General Dundas in 
Cape Town, and refers to “the 
necessity of abandoning the 
post and embarking for Cape 
Town”. Two weeks later, 
Dundas wrote to the Minister 
of War in London with 
reference to Knysna pioneer 
James Callendar that it was – 

… more consistent with the 
character of an English man, 
to take up his gun, join the 
commando, and show an 
example of spirit than writing 
alarming letters. 

It was not until 1812 that a 
large British force drove the 
rebels across the Fish River, 
killing everyone who resisted. 

Die Stamvaders van Piesangvallei 

Die Van Rooyens 

Cornelis van Rooyen het in 1713 uit Gorkum in 
Nederland in die Kaap aangekom. Hy was in die diens 
van die VOC en het die offisiersrang “Adelborst” gedra. 
Hy het oorspronklik plase in Wellington en Tulbagh 
besit, maar het hulle verkoop en ooswaarts getrek. Een 
van sy seuns, Gerrit, het veel verder ooswaarts by die 
Gamtoosrivier geboer. Gerrit se een seun was ’n 
veldkornet in die Langkloof. Cornelis se ander seun, 
ook Cornelis, was ’n burger van Swellendam. 

Toe Goewerneur Joachim van Plettenberg van die 
VOC in 1778 ’n besoek aan Formosa afgelê het, was 
Cornelis Botha die enigste selfstandige boer in die 
omgewing. 

Tydens die begin van die grensoorloë in die laat 18- 
de eeu het aanvalle op boere in die Langkloof begin en 
gou oor die berge na Knysna en Plettenbergbaai 
versprei. Na ’n reeks aanvalle in 1802 het een groep 
boere besluit om terug Kaap toe te vlug. Op die pad na 
Knysna is hulle by Die Poort in ’n hinderlaag gelei. 
Hendrik Heyns, Guillaum Wolfaart en Cornelis Botha 
(junior) het gesterf. Hulle was al drie boere in die 
Piesangvallei. As veldkornet uit die Langkloof het P H 
van Rooyen die aanvallers agtervolg en uitgeskakel. 

Cornelis Botha (senior) is kort na die konflik 
oorlede. Sy eerste vrou is met die geboorte van hul 
jongste seun oorlede en hy het in 1781 met Margaretha 
van der Wat getrou. Jan van Rooyen het in 1791 met 
Elizabeth van der Wat, Margaretha se suster, getrou. 
Hy was dus Cornelis Botha (senior) se swaer. In 1810, 
na Cornelis se dood, het Jan ’n deel van Cornelis se 
plaas in Piesangvallei gekoop, soos hieronder in die 
kaart aangedui. 

Op die bostaande foto uit Die 137-Jaar Gedenkblad van 
Wittedrift Hoërskool, 2000, kan gesien word hoe baie Van 
Huysteen en Van Rooyen kinders op ’n stadium in die skool 
op Wittedrift was. 

 

 

Hoewel baie van die Van Rooyens saam met die Groot 
Trek noordwaarts gegaan het, het die Plettenbergbaai 
Van Rooyens gebly. Hulle het onder andere plase soos 
Ganzevlei, Roodefontein en Brakkloof besit. 

Voordat die huidige middedorp sy naam as 
“Plettenbergbaai” gekry het, is dit die “Village of 
Formosa” genoem. In 1884 is dele van die dorp 
opgeveil. Thomas Horn, sowel as William en Frederick 
Harker, het die eerste vier erwe gekoop. Hoewel 
sporadiese verkope agterna plaasgevind het, was J H 
van Rooyen en H P C van Rooyen van die 
oorspronklike erfeienaars in die middedorp. 

Fanie van Rooyen, kleinseun van H P L van 
Rooyen, het vertel dat sy oom in die bos hout gekap 
het, maar ook suksesvol geboer het. Fanie se oupa het 
in 1897 ’n skool in Piesangvallei gebou. Hy het die 
grond aan die kerk geskenk om die skool te bedryf. 
Hierdie gebou was deel van die eiendom van die 
Knysna-gemeente wat in 1851 van George afgestig het. 
Dit het ook as plek van aanbidding gedien totdat die 
latere kerksaal in Plettenbergbaai gebou is. 

Een van die bekende Van Rooyens, Daan “Koster”, 
het vir 30 jaar as koster in Wittedrift diens gedoen. Hy 
het in 1972 afgetree. 

Die ontstaan en ontwikkeling van 

die N G Kerk Plettenbergbaai 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
Die amptelike 

aankondiging van die 
stigting van die 

gemeente, soos verskyn 
in De Kerkbode, Februarie 

1930 

Gedurende 1929 het die kerkraad van die N G Kerk 
Knysna begin praat oor afstigting na die ooste. Die 
gemeente se gebied het te groot geword om 
doeltreffend deur net een predikant bedien te word. 
Wanneer die leraar huisbesoek in die oostelike deel 
van die gemeente moes doen, het dit meegebring dat 
hy vir te lang tye uit Knysna weg was. 

Op 29 Januarie 1930 het die Ringskommissie van 
die Ring van George met belanghebbendes op die 
plaas “Wittedrift” vergader. By hierdie vergadering is 
besluit om Knysna-gemeente tussen Plettenbergbaai 
en Knysna te deel. ’n Nuwe gemeente moes gestig 
word om die gebied rondom Plettenbergbaai te 
bedien. Op 26 Februarie 1930 het die proklamasie van 
die stigting en grense van die gemeente in De 
Kerkbode verskyn. 

Die eerste groot knelvraag was waar die 
middelpunt van die gemeente gevestig moes word. 
Van die 75 mense wat die vergadering bygewoon het, 
het die meerderheid gevoel dat die middelpunt in 
Plettenbergbaai behoort te wees. 

Die verteenwoordiger van die Ring het egter gevoel 
om nie die keuse aan die kerkraad oor te laat nie, maar 
om die Ring ’n neutrale besluit te laat neem. Die Ring 
het toe besluit om Wittedrift die middelpunt te maak. 
Die redes wat later aangevoer is, was dat daar genoeg 
water en weiding was vir die trekdiere wat daardie jare 
die vervoermiddel was. Verder was daar ook reeds ’n 
kerkplaas (’n begraafplaas) en ’n skoolgebou. 

Die Ringskommissie het ook op ’n neutrale naam 
vir die gemeente besluit. Die gemeente is vernoem na 
’n voormalige predikant van Knysna-gemeente, ds P R 
McLachlan. Vanaf 1930 tot kort na die inhuldiging van 
die nuwe kerkkompleks in Plettenbergbaai in 1987, het 
die gemeente as die “N G Kerk McLachlan” bekend 
gestaan. 

Die Ring se besluit oor die middelpunt van die 
gemeente het tot ongelukkigheid gelei, wat vir ’n lang 
tyd spanning in die gemeente veroorsaak het. Die 
verontriefdes het hulle eers tot die Ringskommissie 
gewend, maar uiteindelik op die Skriba van die Sinode 
beroep. 

Dit het lank gelyk of daar nie ’n oplossing vir hierdie 
ongelukkigheid in die gemeente gevind gaan word nie. 
Teen 1935 kon die gemeente se eerste leraar egter met 
dankbaarheid aan die Ring van George verslag lewer 
dat ’n vreedsame oplossing gevind is. Die verslag lui: 
“Deur Gods goedheid en genade het die gemeente 
McLachlan die samewerking, eensgesindheid en 
geestelike eenheid verkry waarna so ernstig uitgesien 
was.” 

 
As gevolg van die wêreldwye depressie, was dit eers in 
November 1930 vir die kerkraad moontlik om ’n leraar 
te beroep. Aanvanklik het eerwaarde A F “Oupa” 
Weich die nodigste pligte in die gemeente op ’n 
aflosbasis verrig. 

Ds P H Coetzee is middel 1931 as die eerste 
voltydse leraar bevestig. Hy en sy gesin het vir ses 
maande by die Van Huyssteens op “Wittedrift” plaas 
ingewoon, totdat hulle ’n eie huis op die plaas 
“Wadrift” kon huur. Op hierdie stadium was daar nog 
geen kerk of pastorie nie en dienste is in ’n klaskamer 
gehou. 

Die eerste prioriteit vir die kerkraad was om ’n 
pastorie te bou. ’n Bedrag van £850 is begroot, maar 
die naaste kwotasie was £1 213. Die besluit is toe 
geneem om die begrote bedrag te verhoog na £1 000 
en boere het – as dankoffers – gruis en sand aangery. 
Die pastorie en later die kerkgebou en kerksaal is 
gebou op die grond wat Thys van Huyssteen in 1931 
aan die gemeente geskenk het. Die Coetzee-gesin kon 
hulself in 1932 in die pastorie vestig. 

Op 5 Mei 1934 is die kerkgebou ingewy. Die gebou is 
opgerig teen ’n koste van £2 500. Op daardie stadium 
was daar sitplek vir ten minste 600 lidmate op soliede 
geelhoutbanke. Die preekstoel is van witels gemaak. 

In 1938 besluit die kerkraad om ’n kerksaal, met 
kamers vir nagmaalgangers, in Wittedrift te bou. 

 

 
 
 
 
 
 
 
 
 
 
 
 
 
 
 
 
 
 

 
Ds Philip Rudolf McLachlan is 
twee keer in die gemeente 
Knysna bevestig. Hy het 
gedurende albei dienstye hard 
gewerk om die geestelike 
welstand van die gemeente op 
te hef. Onder sy leiding is 
onderwys uitgebrei en “die pes 
van buite-kantiene so ernstig 
bestry dat daar nie een enkele 
kantien oorgebly het nie.” 

Hy het ’n sagte plek vir 
boswerkers gehad en het hulle 
belange tot in die Parlement 
verdedig. Hy was saggeaard, 
maar blykbaar onverskrokke in 
sy veroordeling van die sonde. 

(Knysna 100-jaar 
Gedenkblad) 

Dit is belangrik om in gedagte te hou dat die New York 
Effektebeurs se ineenstorting in Oktober 1929 tot ’n 
wêreldwye depressie aanleiding gegee het. In 1930 het dit 
ook Suid-Afrika getref. Die gevolge daarvan is tot diep in 
die houtbosse van die Suid-Kaap gevoel. 

Weens die ekonomiese werklikhede van die era het 
die gemeente in die beginjare gesukkel om kop bo water 
te hou. Die houtbedryf, wat grootliks op uitvoer gerig 
was, is in besonder diep getref. Boswerkers – ’n kerndeel 
van die lidmate van die gemeente – was van die 
laagsbesoldigde werkers in die land, met ’n loon van £2 
per maand. 

Omdat boere, bywoners en boswerkers die grootste 
deel van die lidmaatgetal uitgemaak het, kon die 
gemeente nie altyd finansieël oorleef nie. Vir jare lank 
was die gemeente amptelik as hulpbehoewend 
geklassifiseer. Op grond daarvan het die gemeente ’n 
hulptoelaag van die N G Kerk se Armsorgkommissie 
ontvang. 

Teen 1943 was die gemeente steeds hulpbehoewend 
en het met ’n swaar skuldlas geworstel. Die destyde nuwe 
leraar op Wittedrift, ds Strydom, het met ’n grootse 
poging begin deur van wyk tot wyk te ry en persoonlik 
oproepe tot gemeentelede te rig. Binne een jaar het hy 
genoeg fondse ingesamel om die skuldlas te delg. 
Gemeentelede het dit as ’n wonderwerk beskou. Die 
hulpbehoewendheidstatus van die gemeente was 
uiteindelik iets van die verlede. 

Op 20 Oktober 1934 het die kerkraad besluit om ’n 
kerksaal in Plettenbergbaai se middedorp te bou, om 
sodoende gemeentelike bediening uit te brei. Die saal is 
gebou waar die huidige “Le Vaillant” meenthuis- 
kompleks in latere jare opgerig is. Hierdie kerksaal is in 
1935 ingewy en is vir kerkdienste gebruik totdat die nuwe 
kerkgebou in Marineweg in 1987 in gebruik geneem is. 

In September 1982 het die kerkraad begin om oor die 
toekoms van die gemeente te besin, veral die bedienings- 
behoeftes van Plettenbergbaai. Die dorp het aansienlik as 
’n gunsteling-vakansie en aftree-bestemming gegroei. 
Die erf waarop die kerksaal geleë was, was te klein vir ’n 
uitgebreide kerkkompleks. 

Die Ringsbeplanningskommissie van die Ring van 
Knysna is gevra om die gemeente met hierdie 
beplanningsproses te help. ’n Verslag is in Mei 1983 aan 
die kerkraad voorgelê. Die belangrikste bevinding was 
dat ’n geskikte kerkkompleks op Plettenbergbaai ’n 
noodsaaklikheid geword het. 

 
 
 
 
 
 
 
 
 

 
In Suid-Afrika het die 
depressiejare ’n spoor van 
ellende, armoede, werkloos- 
heid, honger en selfs die 
dood nagelaat. 

’n Gemeenskap wat 
hierdie ontberinge in hul 
wreedste vorme ondervind 
het, was die boswerkers van 
die Suid-Kaap, Baie van 
hulle het hulself in die 
natuurbosse binne die 
gemeente McLachlan 
bevind het. Die boswerkers 
was van die laags besoldigde 
werkers gedurende die 
depressiejare. 

Dagloners het byvoor- 
beeld geen betaling op 
reëndae gekry nie. En indien 
’n werker miskien ’n 
kwartier laat was, is hy vir 
slegs ’n driekwartdag 
uitbetaal. 

Boswerkers se 
stapelvoedsel was patats en 
koffie: ondervoeding was 
aan die orde van die dag. 

Mev George van Huys- 
steen, wat vir ’n tyd lank in 
dié gebied onderwys gegee 
het, het in die kerk se 
gedenkblad van 1980 vertel 
dat sy self maandeliks 
vyftien tot twintig kinders 
na die distriksgeneesheer 
geneem het vir behandeling 
teen allerlei ondervoedings- 
kwale. 

Op 23 Februarie 1983 is besluit om ’n hulpprediker vir 
die gemeente aan te stel. Terselfdertyd is besluit dat 
die aanddienste in Plettenbergbaai vanaf Mei 1983 
met oggenddienste vervang sal word. 

Elf kerkraadslede van Plettenbergbaai het op 16 
November 1983 ’n “Spesiale Kerkraads-vergadering” 
aangevra om die moontlikheid van afstigting te 
bespreek. Op daardie vergadering is besluit om nie af 
te stig nie, maar om eerder ’n doelmatige kerk, saal en 
pastorie in Plettenbergbaai te bou. Die nuwe kerk- 
kompleks is op 8 Augustus 1987 in gebruik geneem. 

 

’n Belangrike besluit uit 1983 was dat die kerkraad 
herbevestig het dat die gemeente vier bedieningspunte 
sal hê: Plettenbergbaai, Wittedrift, Harkerville en 
Nature’s Valley. 

In April 1936 is ’n fonds gestig vir die bou van ’n 
kerksaal by Grootbrak (Harkerville) en in 1949 het die 
kerkraad besluit om’n stuk grond, met ’n skoolgebou 
daarop, aan te koop. Gedurende die volgende jaar is 
grond, teenaan die skoolgeboutjie, vir ’n begraafplaas 
geskenk. Nog later is die skoolgebou gesloop en ’n 
netjiese kerksaal is opgerig. Sedert 2003 word daar 
maandeliks eredienste in die kerksaal in Harkerville 
gehou. 

In Nature’s Valley het eredienste reeds in 1973 
gedurende Desember-vakansies begin. Aanvanklik is 
kerkdienste onder ’n boom gehou. Na ’n 
huurooreenkoms met die Staat gesluit is, het die kerk 
’n erf in St Georgesweg verkry en ’n eenvoudige saal 
van hout is gebou. Vakansie- en plaaslike lidmate het 
bygedra tot die oprigting van die gebou en eredienste is 
aangebied met behulp van vakansiehoudende predikante. 
Sedert 2002 word daar ’n maandelikse erediens in die 
kerksaal op Nature’s Valley gehou. 

 
 
 
 
 
 
 
 
 
 
 

 
Die miniatuur kerkie in 1959 

met - van links na regs - 
Antoinette Loots, Willem 

Bosman, Herman Bosman 
(Foto: Willie Bosman) 

Langs die kerkgebou op 
Wittedrift staan ’n replika 
van die Geloftekerk in 
Pietermaritzburg. Die 
kerkie is gedurende die 
Rapportryersfees in 1949 
opgerig. 

“Verslag van die Staat van 
Godsdiens van die N.G.K. 
McLachlan vir 1 Maart 
1984 tot 28 Februarie 1985 
vir die Ring van Knysna te 
George-Denneoord op 1 
September 1985 e.v.d.” 

“’n Belangrike gebeurte- 
nis van die afgelope jaar 
is die verkoop in 
Februarie 1985 van die 
kerksaal te 
Plettenbergbaai sowel as 
die sg. ou Sendingspas- 
torie te Wittedrift. Die 
gemeente beplan nou die 
bou van ’n kerkkompleks 
in Plettenbergbaai in die 
nabye toekoms.” 

Die Gemeente se Bedienaars van die Woord 
Eerw A F Weich (1930 – 1931, Waarnemend) 

 
Ds P H Coetzee (1931–1942) is in Julie 1931 op Wittedrift bevestig en het vir 
twaalf jaar die gemeente bedien. Sy eerste huisbesoek na Soetkraal in The Crags was 
nogal ’n onder-vinding, soos hy self vertel het in die gemeete se 50ste gedenkblad 
(1980): 

Ouderling Willie Squire van Woodlands vra my om saam met hom te gaan 
na ’n veraf deel van sy wyk, nl. Soetkraal. ... Ons het te perd gery, maar moes 
die 25 kilometer ver dikwels by diep slote afklim om die perde deur te lei.Ons 
het twee dae geneem om die huisgesinne daar almal te besoek. Hulle het die 
besoek hoog gewaardeer, want die vorige besoek was twaalf jaar tevore. 

 
Ds J D W Strydom (1943–1946) was vasbeslote om die hulpbehoewende status 
en swaar skuldlas van die gemeente te verbeter en het deur al die wyke gewerk om 
dit te bereik. 

Hy het later jare melding gemaak van die besondere Nagmaalvieringe, met die 
kerkmeent wat vol waens gestaan het. Die lidmate het saamgekom in ’n atmosfeer 
van blymoedigheid, blydskap en dankbaarheid. 

 
 

 
Ds C C Kritzinger (1946–1967) het ’n passie vir opvoeding gehad. Volgens 
oorlewering het hy persoonlik kinders uit die bosse gaan haal om skool toe gaan. Een 
van die afgeleë ouers het van ds Kritzinger gesê: “Ons predikant is ’n baie goeie 
mens, net jammer hy is so erg vir geleerdheid.” 

 
 

 
Ds A G du Toit (1967–1972) het hard gewerk om die finansiële posisie van die 
gemeente te verbeter. Hy het ’n ernstige beroep op gemeentelede gedoen om elke 
jaar in Oktober ’n werklike tiende as dankbaarheid te skenk. 

 
 
 

 
Ds J A C Scholtz (1972–1980) het eers vir ’n lang ruk gewerk om te spaar vir sy 
studies aan die Universiteit van Pretoria. Gedurende sy ampstyd in die gemeente het 
Plettenbergbaai al groter geword en is die een erediens per maand daar verander na 
elke Sondag, aanvanklik as aanddienste. 

 
 

 
Ds A C Barnard (1980–1985) het sy bediening in hierdie gemeente begin. Hy het 
tevore ’n lank verbintenis met die gemeente as “vakansie-seun” in Nature’s Valley 
gehad. Dit was sy verantwoordlikheid om die gemeente te begelei tydens die 
aanvanklike beplannings-fase rondom die bou van die nuwe kerkkompleks in 
Marineweg. 

Ds E J J Dippenaar (1985–1994) het aanvanklik in die pastorie op 
Wittedrift gewoon. Gedurende sy Bedieningstyd is die kerkkompleks in 
Marinewg gebou en in gebruik geneem. Hy het toe na die nuwe pastorie verhuis. 
Die gemeente se naam het ook na “Plettenbergbaai” verander. Vanweë die 
werklas van ’n groot bedieningsarea, is ’n tweede voltydse leraarspos geskep. 

 
 

 
Ds L Oosthuizen (1992–2001) was die eerste voltydse medeleraar. Hy is as 
jong proponent in 1992 georden en het in die Wittedrift pastorie gewoon. Sy 
passie was vir die jeug. In 2001 het hy na Bloemfontein verhuis na ’n 
standplaasruiling met ds Chris du Preez. 

 
 
 
 

 
Ds W B Smith (1994 – 2017), oorspronklik uit die Swellendam-distrik, het 
eers as kapelaan in die SA Vloot gedien, voordat hy die beroep na die gemeente 
in 1994 aanvaar het. Gedurende sy dienstyd het Plettenbergbaai vinnig uitgebrei, 
wat gelei het tot ’n groter impak op gemeentewerk. 

Een van die aktiwiteite waarvoor hy altyd onthou sal word is sy liefde vir kamp. 
Hy het talle suksesvolle gemeentekampe aangebied. Nog ’n besondere 
nalatingskap in sy bediening is die instelling van die maandelikse erediens in 
Harkerville in 2003. Nadat hy sy emiritaat in 2017 ontvang het, het hy vir ’n paar 
maande in die gemeente afgelos, waarna hy na Jansenville verhuis het. 

 
Ds C J du Preez (vanaf 2001) is op 26 Augustus 2001 as medeleraar in die 
gemeente bevestig, na ’n standplaasruiling met ds Leon Oosthuizen. 

Hy is ’n boorling van Port Elizabeth en het sy studies aan die Universiteit van 
Stellenbosch voltooi. Voorheen het hy die gemeentes Sterkstroom en 
Langenhovenpark bedien. Hy en sy gesin geniet die plaasatmosfeer van 
Wittedrift en sien dit as ’n besondere voorreg om deel van Plettenbergbaai- 
gemeente te wees. 

 

 
Ds F Cilliers (2017 – 2023) is in 2010 in Pretoria as proponent geligitimeer. 
Vandaar is hy na N G Kerk Unitaspark en in 2017 is hy in Plettenbergbaai 
bevestig.  

Tydens die Jan van 

 
 
 
 
 
 
 
 
 
 
 
 
 
 
 
 
 
 
 
 
 

 
Riebeeck-fees in 1952, het ’n 
poskoets deur Wittedrift 
gery. Die spore is verewig 
in sement voor die 
kerkgebou. 

In 1991 is “N G Kerk McLachlan” se naam na “N G Kerk 
Plettenbergbaai” verander. Ongelukkig was daar steeds ’n 
mate van spanning en volgehoue verskille rondom die 
twee “koppe”: Plettenbergbaai en Wittedrift. Daar was 
ook verskille in bedieningsbehoeftes en -benadering 
tussen die twee areas. Die kerkraad het uiteindelik in 
2005 ’n gemeentebouprojek van stapel gestuur. Die 
uniekheid van en verskille in die twee pastorale wyke, toe 
bekend as “Noord” en “Suid”, kon nie misgekyk word nie. 

Die kerkraad het ’n strategiese kommissie in die lewe 
geroep. Nadat hulle met die leraars en ’n wye groep 
lidmate gekonsulteer het, is besluit om die gemeente in 
twee semi-outonome wyksgemeentes te verdeel, elk met 
’n eie kerkraad, soos daar in die N G Kerk se Kerkorde 
voorsiening gemaak word. ’n Sentrale Kerkraad word 
telkens uit die twee wykskerkrade verkies, aangesien 
sekere funksies volgens die Kerkorde nie gedelegeer mag 
word nie, onder meer: tug; die beroep van predikante; 
eienaarskap van bates en algemene regsaanspreeklikheid. 

Die ou, geografiese indeling van lidmate is vervang 
deur ’n konsep van vrye assosiasie. Finansies en 
bedieningsaksies is die verantwoordelikheid van elke 
wykskerkraad. Die funksies, status en magte van die 
wykskerkrade word gereguleer in ’n oorkoepelende 
bestuursproses deur die Sentrale Kerkraad. 

Sosiale byeenkomste – soos byvoorbeeld die 
Leeglêklub (vir afgetrede mense) – geniet wedersydse 
ondersteuning. Die onderskeie basaars en gemeente-etes 
word ook met geesdrif bygewoon. 

Twee keer per jaar kom die vier bedieningspunte van 
die gemeente saam in een Gesamentlike Nagmaal 
bymekaar. In Januarie word dit in Wittedrift gehou, wat 
saamval met die gemeentestigting se herdenking. In 
Augustus is die Gesamentlike Nagmaal in die kerkgebou 
in Plettenbergbaai, om saam te val met die herdenking 
van die inwyding van die kerkgebou in Marineweg. 

Vakansiedienste word steeds gedurende Desember in 
Nature’s Valley, asook Keurboomstrand, gehou. 

 

 

Die Kanon 
Volgens oorlewering het hierdie kanon as skeepskanon saam met die 
Newdigate-familie van Forest Hall Estate in 1845 aangekom. Jare later is 
die kanon op ’n skrootwerf gevind en aan die kerk geskenk. Dekades lank 
het die kanon op ’n sementpilaar in die kerktuin op Wittedrift gestaan. Dit 
was hier waar Ryk de Wit, ’n kanonentoesias, die kanon gewaar en nadere 
ondersoek ingestel het. Met toestemming van die kerkraad is die kanon 
Kaap toe geneem, waar dit gerestoereer en getoetsvuur is. 

Met die terugkeer van die kanon is gereken dat dit te waardevol is om 
langer in die tuin te staan. Kysie van Huyssteen het vir die kanon ’n 
waentjie gebou, sodat dit rondgetrek kan word vir gebruik tydens 
belangrike geleenthede. Die gemeente beskik nou ’n kanon lisensie 

Begraafplase 

Die gemeente het ’n lank geskiedenis met begraafplase. Een van die redes wat in 1930 
aangevoer is vir die keuse om die middelpunt van die gemeente in Wiitedrift te vestig, was 
dat daar reeds ’n “kerkplaas” (begraafplaas) op Van Huyssteen-grond beskikbaar was. D P 
van Huyssteen het in 1936 £200 aan die kerk nagelaat, met die voorwaarde dat die rente 
gebruik sal word vir die instandhouding van die begraafplaas op Wittedrift. 

In April 1936 het die kerkraad ook besluit om grond in Plettenbergbaai aan te koop 
van Thys Kapp vir ’n begraafplaas. Die besit hiervan is in die tagtiger jare aan die 
munisipaliteit oorgedra. 

In die vroeë jare van die gemeente het die kerkraad ’n kerksaal in The Crags gebou en 
’n begraafplaas daar langsaan uitgelê. Hierdie begraafplaas is later ook aan die 
munisipaliteit geskenk. 

In 1950 is ’n begrafplaas uitgelê op grond wat daarvoor geskenk is, langs die 
kerkeindom op Grootbrak (deesdae Harkerville). 

Gedurende die 2000’s is ’n gedenkmuur by die hek van die begraafplaas op Wittedrift 
deur Kysie van Huysteen opgerig. Rondom 2017 is ’n imposante muur van herinnering by 
die kerkkompleks in Marineweg, Plettenbergbaai, opgerig. 

 

 

 

 
Huis Kritzinger, Wittedrift 
Hoërskool, kort na oprigting 

Die gemeente was deur die 
dekades baie nou betrokke by 
die oprigting van skool- 
geriewe in die omgewing. Die 
gemeente het selfs 
verantwoordeikheid vir 
sekere kostes aanvaar. Groot 
getalle arm kinders kon met 
die gemeente se hulp skoling 
en huisvesting ontvang. Ds C 
C Kritzinger was instrumeteel 
in die oprigting van ’n 
koshuis wat dit moontlik 
gemaak het vir verafgeleë 
leerlinge om te kan skool 
gaan. 

 
 

 

The Legacy of NGK Schools 
in Plettenberg Bay 

Leigh Dunn writes: 

“The closest schools in the area were the one in 
Wittedrift, where Mr Lindenberg was the headmaster 
…” which later evolved to become Plettenberg 
Primary. 

“A need therefore arose for those residing in the 
Piesangvallei farmlands and three schools were built: 

= The school at “One Plett”, 

= The school at Redbourne, and 

= The NG Sending School in Piesang Valley, [which] 
served mainly “Coloured”, Afrikaans-speaking 
students. 

“Monica Raubenheimer started that school in 1965 
with a total of 35 students. It was also a ‘one-man 
school’…. 

“My father, Mac Dunn, was asked to help with the 
move of the NG Sending School to Formosa Primary, 
when school was finally closed at the end of 1973. As a 
gift, for assisting with the move, he was given the 
original school bell…. a historic heirloom, and 
therefore I cherish it.” 



NEDERDUITSE GEREFORMEERDE KERK PLETTENBERGBAAI 

14 

 

 

 
 
 
 
 

 
 
 

 

 
 

Die pragtige loodglasvenster in 
die voorportaal van die kerk- 
gebou in Plettenbergbaai 

Een jaar, tydens die 
Kerksangdiens, het ’n paar 
kwajongens met die motors in 
die parkeerterrein gelol. 
Nadat dat hulle weggejaag is, 
het een van hulle skelmpies 
teruggekom en ’n klip deur 
die ruit gegooi. Dirk Green, 
jarelange inwoner van 
Plettenbergbaai en 
gemeentelid, vertel dat dit 
nogal ’n storie was om ‘n 
professionele kunstenaar te 
kry om die venster te 
restoreer. 

Die finale woord, in diepe 

afhanklikheid van die leiding 

van die Heilige Gees 

Die N G Kerk Plettenbergbaai was gedurende haar 90 jaar 
nog altyd baie intens betrokke by barmhartigheid en 
deernis, sendingwerk en uitreik. Die versorging van 
mense in nood, soms ver buite haar grense, was vir die 
gemeente nog altyd deel van haar Goddelike roeping. Dit 
is ’n taak wat met dankbaarheid verrig word. 

Ongeag ras of klas, het die gemeente deur die jare ’n 
belangrike rol in onderwys gespeel. Daar was baie ander 
laerskole in die omgewing waarby die kerk ook nou 
betrokke was, vanaf Covie tot Harkerville. Weens die 
sentralisering van onderwys bestaan die meeste van 
hierdie skole nie meer nie. 

Die beginjare van die kerk was moeilike jare en dit het 
dankoffers van alle vorme geneem om die verskillende 
geboue op te rig en in stand te hou; die skuldlas te delg; 
en uiteindelik weg te stap van die hulpbehoewende status 
wat aan die gemeente toegeken is. 

Deur die jare moes die kerk dikwels by veranderende 
omstandighede aanpas. Dit was nie altyd ’n maklike pad 
nie, maar die visie bly nog altyd dieselfde: dat God se 
Boodskap met woord en daad uitgedra moet word. 
Hierdie dienswerk kan enige vorm aanneem. Met die 
aanbreek van die tegnologiese era is die gemeente in staat 
om mense tot ver buite die grense van Suid-Afrika te 
bereik. 

Twee krisis-situasies, wat die afgelope paar jaar 
aandag geniet het, is die voortslepende droogte en die 
verwoestende bosbrande van 2017 en 2018. Dit het 
besondere eise aan die gemeente gestel. Die gemeente 
kon, sonder ophef, die leiding neem om mense in nood by 
te staan. 

In die voorportaal van die 
kerkgebou in Marineweg, 
hang die kerkklok wat 
oorspronklik by die eerste 
kerksaal in Plettenbergbaai 
gebruik is. 

 

Ons is familie, eenheid in Christus, 
deur Sy genade byeen gebring. 
Juis deur ons eenheid 
bring ons ons dankbaarheid 
vir deelwees van sy huisgesin. 

 
Ons het ’n roeping om te verheerlik, 
om al ons lof aan God te bring. 
Hy is ons vreugde, 
bron van ons blydskap. 
Ons wil Hom met ons lof besing. 

Vir almal om ons, ook vir mekaar, 
wil ons vandag inspirasie gee; 
elkeen dan te versterk, 
liefde sό aan die werk! 
Ons roeping rig ons op mekaar. 

 
Hoop vir die wêreld, ook ons omgewing. 
Christus se hulp vir die Bitou-streek. 
Ons is gestuurdes na ons gemeenskap. 
God’s liefde wil ons híér uitleef. 

